
SEKRETARJA KLINTON: Ju faleminderit shumë, Kryeministri Thaçi. Është diçka e 

mrekullueshme që jam këtu në Prishtinë. Dua t’ju falënderoj për pritjen e ngrohtë, po kështu 

edhe Presdentin në detyrë Krasniqi, Ministrin e Jashtëm Hyseni dhe të gjithë njerëzit në Prishtinë 

që më përshëndetën, buzëqeshën dhe më dhanë dorën kur ndalova të shihja statujën e tim shoqi. 

Jam shumë e emocionuar që jam këtu në emër të Presidentit Obama. Vij jo vetëm zyrtarisht si 

Sekretarja e Shtetit, por edhe si anëtare e një familjeje shumë të përkushtuar ndaj së ardhmes së 

këtij vendi.  

 

Takimi i sotëm vjen pas udhëtimit të paradokohshëm të kryeministrit në Uashington, ku ai u 

takua me Zëvendës Presidentin Bajden; ishte vizita e tij në Uashington kur u takuam bashkë në 

Departamentin e Shtetit vitin e kaluar. Ishte kënaqësi e madhe që isha mikpritësja e tij në atë 

vizitë dhe është një kënaqësi e madhe që tani jam e ftuara e tij. Për mua personalisht, është një 

nder i madh.  

 

Gjithashtu dua t’u dërgoj një përshëndetje të veçantë të gjithë trupave amerikane si dhe trupave 

nga aleatët tanë që shërbejnë në Kampin Bondstill. Më vjen keq që nuk vija dot t’ju takoja 

personalisht në këtë udhëtim, por ju falenderoj për gjithçka që jeni duke bërë për të mbështetur 

stabilitetin në Kosovë dhe anembanë rajonit. Presidenti Obama dhe unë jemi të përkushtuar të 

ndihmojmë vendet e Ballkanit që të arrijnë stabilitetin dhe begatinë afatgjatë. Sigurish, 

bashkëshorti im, Presidenti Klinton, ndan me ne përkushtimin tonë dhe është thellësisht i lidhur 

me këtë vend. Si president, ai punoi shumë për të ndihmuar popullin e Kosovës që të jetojë në 

paqe, i lirë nga persekutimi.  

 

Ai, unë, dhe Presidenti Obama dhe të gjithë amerikanët kemi qenë krenarë që kemi qëndruar 

përkrah Kosovës gjatë viteve. Jemi të nderuar që jemi miqtë tuaj dhe partnerët tuaj dhe na ka 

bërë shumë përshtypje të gjithëve gjithçka që keni arritur vitet e fundit. Pra, qenia ime këtu është 

një votë e vërtetë besimi, Z. Kryeministër, për atë çka po bëni dhe në të ardhmen që po përpiqeni 

të ndërtoni – një të ardhme të re jo vetëm për Kosovën, por për rajonin. Ju falenderoj të gjithëve 

juve që keni qenë pjesë e këtij përkushtimi të madh. Kosova dhe Shtetet e Bashkuara kanë qenë 

partnerë gjatë një lufte, gjatë rindërtimit intensiv pas luftës, si dhe gjatë udhëtimit të Kosovës 

drejt pavarësisë, një udhëtim ku ka luftuar shumë.  

 

Që nga fillimi, Shtetet e Bashkuara mbështetën të drejtën e Kosovës për të ekzistuar sin jë shtet 

Sovran, i pavarur, brenda kufijve të saj ekzistues. Mirëpritëm opinionin e fundit këshillimor të 

Gjykatës Ndërkombëtare të Drejtësisë që afirmonte të drejtën ligjore të Kosovës për të shpallur 

pavarësinë. Dhe tani do të vazhdojmë të mbështesim Kosovën teksa ajo kryen punën e vështirë të 

ndërtimit të një vendi të qëndrueshëm, të begatë dhe demokratik që është në paqe me fqinjët dhe 

gjithnjë e më shumë i integruar në bashkësinë euro-atlantike. Për këtë qëllim, Shtetet e 



Bashkuara janë të inkurajuara nga dialogu i ardhshëm midis Kosovës dhe Serbisë, çka ofron një 

shans që këto vende të zgjidhin problemet praktike dhe të kapërcejnë pengesat për qenë fqinjë të 

mirë.  

 

Siç i thashë Kryeministrit Thaçi sot dhe Presidentit Tadiç dje, disa çështje, si statusi, sovraniteti 

dhe integriteti territorial i Kosovës, nuk janë shtruar për diskutim. Por udhëheqësit e të dy 

vendeve duhet t’i përqasen dialoguet me mirëbesim dhe me respekt për shqetësimet e njëri-tjetrit. 

Këto bisedime përfaqësojnë një shans për të trajtuar nevojat e menjëhershme dhe praktike teksa 

bëhet përparim drejt synimeve me përfitim të ndërsjellë – për shembull, rritja e udhëtimeve dhe 

tregtisë. Pra, Shtetet e Bashkuara kanë nxitur edhe Serbinë edhe Kosovën që të vijnë në tryezë 

me një plan – dhe e dimë që Kosova tashmë ka paraqitur një kuadër – dhe të hedhin themelet për 

një marrëdhënie pozitive dhe afatgjatë.  

 

Dihet që nuk është e lehtë. Këtë e kuptojmë. Por ka shumë vende në Europë dhe tjetërkund që 

kanë histori të gjata konfliktesh, të tilla si Franca dhe Gjermania, që tani bashkëpunojnë, 

zhvillojnë tregti, dhe punojnë sëbashku. Shpresa jonë është që në të ardhmen, të mund të themi të 

njëjtën gjë për Serbinë dhe Kosovën.  

 

Si një vend fare i ri, me një popullsi dinamike e shumëetnike dhe me popullsinë më të re në 

Europë – siç pashë nëpër rrugë me foshnjet dhe fëmijët e bukur që pata shansin të shikoja – 

Kosovës i kërkohet të bëjë shumë gjëra njëherësh. Kosovës i kërkohet të instalojë një traditë 

demokracie dhe të vendosë institucione të forta publike, të ndezë shkëndijën e rritjes së 

qëndrueshme ekonomike, të tërheqë investime të huaja, si dhe të krijojë vende pune për gjithë ata 

të rinj; të vazhdojë me një plan transparent që të privatizojë ndërmarrjet shtetërore joeficiente të 

tilla si kompanitë e energjisë dhe telekomit; të ndërtojë një përkushtim solid ndaj sundimit të 

ligjit; zgjedhje të lira, të ndershme e transparente; dhe të nxisë njerëzit nga prejardhje e etni të 

ndryshme që të jetojnë në harmoni e të punojnë sëbashku për të ndërtuar një të ardhme të 

përbashkët. Të gjitha këto detyra janë thelbësore dhe asnjë prej tyre nuk është e lehtë.  

 

Shtetet e Bashkuara do të vazhdojnë të ofrojnë çfarëdo lloj mbështetjeje që mundemi për 

popullin dhe qeverinë e Kosovës ndërkohë që ju punoni drejt këtyre synimeve në muajt dhe vitet 

e ardhshme. Do të ndihmojmë sipas nevojës me zgjedhjet e ardhshme. Ato përbëjnë një gur 

kilometrik për këtë demokraci të re. Dhe ne e dimë që do të jenë transparente dhe besnike ndaj 

rendit kushtetues. Ne do të mbështesim zhvillimin e sektorit privat të Kosovës. Shohim potencial 

të madh për rritjen e ekonomisë së Kosovës, sidomos nëse kryeni investime në të rinjtë tuaj që 

janë, tekefundit, burimi më i madh i vendit tuaj.  

 

Ne do ta mbështesim Kosovën teksa ju përgatiteni për t’u bashkuar me institucione të tilla euro-

atlantike si Bashkimi Europian dhe NATO. Ato përfaqësojnë shansin më të mirë të Kosovës për 

një të ardhme afatgjatë me stabilitet dhe begati. Do të ndihmojmë teksa Kosova punon për të 

integruar bashkësitë serbe më thellë në vend. Trashëgimia shumëetnike e Kosovës është një pikë 

krenarie për shumë prej qytetarëve tuaj që pranojnë se diversiteti juaj është një forcë kombëtare, 

një forcë që edhe ne në Shtetet e Bashkuara e kemi dhe e vlerësojmë shumë. Më vonë sot, do të 

vizitoj një prej thesareve kulturore të Kosovës, Manastirin e Graçanicës, një pikë ortodokse serbe 

që daton në shekullin e katërmbëdhjetë.  

 



Do të vizitoj gjithashtu edhe kryebashkiakët e zgjedhur rishtas të bashkive me shumicë serbe, të 

cilët po ndjekin rrugën e përfshirjes dhe integrimit me qeverinë kombëtare. Kjo është diçka për 

t’u përgëzuar dhe mbështetur aktivisht. Populli në këto bashkësi duhet të shohë që qenia qytetarë 

të plotë dhe të përfshirë të Kosovës shpërblehet në përmirësime konkrete në jetët e tyre. Kjo 

është kryesisht një detyrë për qeverinë qendrore. Por, edhe këtu, Shtetet e Bashkuara do të 

mbështesin udhëheqësit në çdo nivel që po punojnë drejt një Kosove të bashkuar, me diversitet 

dhe demokratike.  

 

Ndërkohë që nuk ka diskutim që përpara ka një rrugë të gjatë që do ta bëjmë sëbashku, le të 

qëndrojmë të përqëndruar mbi destinacionin ku çon kjo rrugë, një e ardhme në të cilën një 

Kosovë e pavarur e shumëetnike është e sigurt dhe në lulëzim, ku shanset për të rinjtë janë të 

bollshme, ku traditat demokratike janë të forta, dhe ku paqja mbretëron anembanë rajonit. Kjo 

është një e ardhme për të cilën ia vlen të punosh.  

 

Kosova duhet ta marrë vetë timonin. Por dua të dini, Kryeministër, që ashtu si kemi qenë me ju 

në rrugën e vështirë drejt pavarësisë, ashtu edhe do të qëndrojmë me ju. Ne jemi partnerët tuaj 

dhe jemi miqtë tuaj dhe jemi shumë të përkushtuar ndaj të ardhmes tuaj. Ju faleminderit shumë.  

 

MODERATORI: (përmes përkthyesit) Tani Sekretarja Klinton dhe Kryeministri Thaçi do t’u 

përgjigjen pyetjeve tuaja. Kemi kohë për katër të tilla, dy nga media vendase dhe dy nga medida 

amerikane. Fillojmë me (nuk dëgjohet). 

 

PYETJE: (nuk dëgjohet). Pyetja për Sekretaren  e Shtetit: Çfarë forme i japin Shtetet e 

Bashkuara pjesëmarrjes së tyre në dialogun midis Serbisë dhe Kosovës? Dhe kur mendoni se 

uhet të fillojë ky dialog?And when do you think this dialogue should start? 

 

SEKRETARJA KLINTON: Faleminderit. Folëm gjatë me kryeministrin sepse duam që ky 

dialog të jetë një përvojë shumë pozitive për Kosovën. Duke filluar sonte në Bruksel dhe duke 

vazhduar nesër dhe më pas gjatë fundjavës, unë dhe kolegët e mi do të takohemi me zyrtarë të 

Bashkimit Europian për ta strukturuar këtë dialog. Ka një numër çështjesh që duhet të marrin 

përgjigje lidhur me procesin, ndërtimin e tij, të cilat do të fillojmë t’i trajtojmë me kolegët tanë 

këtu dhe me BE-në dhe me Serbët.  

 

Mendojmë që dialogu duhet të fillojë sapo të jetë gati, sepse edhe nëse këtu do të ketë zgjedhje, 

dhe pastaj vitin e ardhshëm, zgjedhje në Serbi, besojmë se është në interesin më të mirë të 

Kosovës që ky dialog të fillojë dhe të përfundojë në mënyrë sa më të shpejtë që të jetë e mundur. 

Pra do të kemi ende për të diskutuar me kryeministrin dhe zyrtarët e qeverisë tuaj sapo të 

vazhdojmë dhe të përfundojmë konsultimet me Bashkimin Europian.  

 

Një gjë që i thashë kryeministrit është që Shtetet e Bashkuara do të luajnë një rol mbështetës, që 

besojmë fort se ka nevojë për të pasur një udhë shumë të qartë për këtë dialog.  Nuk mund të 

vazhdojë për një kohë të gjatë. Duhet të jetë i përqëndruar dhe të prodhojë rezultate. Ka disa 

çështje, si për shembull personat e zhdukur, mbi të cilat ekspertët tuaj dhe ekspertët serbë mund 

të fillojnë që nesër. Por ne do të mbetemi në kontakt të ngushtë me kryeministrin dhe me 

qeverinë këtu për të raportuar mbi diskutimet tona me Bashkimin Europian. 

 



MODERATORI: (nuk dëgjohet) pyetja e dytë, CNN.  

 

QUESTION: Mirëmëngjes. Dje, Presidenti Tadiç bëri shumë deklarata vërtet pro-perëndimmore 

dhe pro-Sh.B.A. dhe dukej sikur serbët ishin gati të fillonin bisedimet menjëherë. Cila është – ju 

thatë se do të – donit të ishit të përfshirë, çfarë doni të bëni në fakt? Çfarë pamje do të ketë 

specifikisht për përfshirjen e Sh.B.A. në ato bisedime? Dhe çfarë mesazhi morët nga shqiptarët 

dhe kosovarët? Çfarë u duhet atyre për të qenë gati menjëherë sepse serbët thanë se ishin gati 

menjëherë? 

 

SEKRETARJA KLINTON: Mendoj se të dy palët janë gati, por duhet të ketë një strukturë për 

dialogun. Mbi këtë po punojmë. Në fakt, kur kryeministri ishte në Uashington, dorëzoi një 

kuadër të propozuar nga qeveria e Kosovës. Dhe siç dëgjuat dje, Presidenti Tadiç bëri shumë të 

qartë që ky dialog nuk do të hapë çështje të statusit. Ato janë zgjidhur me opinionin këshillimor 

të Gjykatës Ndërkombëtare të Drejtësisë. Pra ajo për të cilën duhet të vendosim është axhenda, 

sekuenca, dhe pjesëmarrja. Ky është në radhë të parë një dialog midis Serbisë dhe Kosovës, dy 

shtete në kufi me njëri tjetrin, të cilët si çdo shtet në kufi me një tjetër, kanë çështje që duhet të 

zgjidhin. BE-ja ka interes në këtë sepse BE-ja kujdeset për stabilitetin dhe paqen e të gjithë 

Europës. Shtetet e Bashkuara kanë interes sepse ne jemi të përkushtuar ndaj një Europe në paqe, 

të qëndrueshme dhe veçanërisht në Ballkan, dhe jemi, siç e thashë, mbështetës me forcë të 

pavarësisë dhe të drejtave të Kosovës. 

 

Ndaj u inkurajova shumë nga ato që dëgjova dje në Beograd. Jam inkurajuar nga çfarë dëgjova 

sot në Prishtinë, prandaj sonte dhe nesër do t’i futemi punës me kolegët tanë të Bashkimit 

Europian dhe të fillojmë të ndërtojmë strukturën për këto dialogje të cilat do të donim t’i shihnim 

të fillonin sapo ato të jenë gati. 

 

MODERATORI: (Nuk dëgjohet) pyetja tjetër (nuk dëgjohet). 

 

PYETJE: (përmes përkthyesit) 

 

SEKRETARJA KLINTON: Unë kam punuar personalisht në emër të vendeve që kanë njohur 

Kosovën. Pas bisedës me ministrin e jashtëm, kam një listë shtetesh të tjera me të cilat Shtetet e 

Bashkuara do të bisedojnë. Ne mendojmë se është e rëndësishme të vazhdojmë të rrisim numrin 

e vendeve që njohin, sidomos pas opinionit të GjND, i cili, sipas besimit tonë, e zgjidhi çështjen 

e pavarësisë një herë e mirë. 

 

Gjithashtu besoj që përqasja që ka ndërmarrë qeveria e Kosovës ka siguruar vërtet admirim dhe 

mbështetje nga mbarë bota. Dhe mendoj se dialogu i ardhshëm midis Kosovës dhe Serbisë është 

një shans tjetër që Kosova të lërë shenjën e saj jo vetëm sin jë shtet i pavarur rishtas, por si një 

demokraci e përkushtuar ndaj institucioneve demokratike, rendit kushtetues, të cilin e pamë në 

veprim kur Gjykata Kushtetuese mori vendimin dhe presidenti juaj i qëndroi atij. Ka shumë 

njerëz që tashmë po i kushtojnë vëmendje mënyrës si po sillet Kosova.  Prandaj mendoj se kjo 

është një çështje që do të sigurojë gjithnjë e më shumë mbështetje në muajt e vitet që do të vijnë. 

 

MODERATORI: (Nuk dëgjohet) pyetja e fundit, Rojteri? 

 



PYETJE: Madamë Sekretare, nëse mundem, lidhur me Lindjen e Mesme, palestinezët kanë 

refuzuar ofertën e Kryeministrit Netanjahu për të zgjatur bisedimet nëse palestinezët e njohin 

Izraelin si shtet çifut. Pyetja ime është: A besoni se kërkesa e Izraelit për t’u njohur si një shtet 

çifut është themelore për çfarëdo marrëveshje të ardhshme? Dhe, a jeni tani më shumë a më pak 

optimiste që dy palët do të gjejnë një marrëveshje në muajt që vijnë? Dhe, nëse keni ndonjë 

mendim mbi vizitën e Presidentit Ahmadinexhad në Liban, duke pasur parasysh situatën atje, i 

kemi veshët hapur. Faleminderit. 

 

SEKRETARJA KLINTON: Së pari, të dyja palët janë duke provuar shumë qëndrime, oferta, 

kërkesa midis njëra-tjetrës. Shtetet e Bashkuara mbeten thellësisht të përfshira në punën me të 

dyja palët. Unë jam personalisht e bindur që të dy udhëheqësit – Kryeministri Netanjahu dhe 

Presidenti Abas – e shohin në interesin e tyre përkatës kthimin për të vazhduar me negociata të 

drejtpërdrejta. Pra, mbetem edhe e përkushtuar edhe me shpresë që palët do të kthehen tek 

bisedimet e drejtpërdrejta dhe do të fillojnë të merren me çështjet thelbësore midis tyre. 

 

Për sa i përket vizitës së Presidentit Ahmadinexhad në Liban, Shtetet e Bashkuara mbështesin 

integritetin dhe sovranitetin e Libanit. Ne hedhim poshtë çfarëdo përpjekjesh për të destabilizuar 

apo ndezur tensioned me Libanin. Jemi të përkushtuar të mbështesim qeverinë libaneze teksa ajo 

merret me një numër sfidash në rajonin e saj. Do të shpresonim që asnjë vizitor nuk do të bënte 

ndonjë gjë apo thoshte ndonjë gjë që mund të jepte shkak për tension a paqëndrueshmëri më të 

madhe në atë vend.  

 

Nuk di nëse ndonjë gjë që mund të them unë do të kishte ndonjë ndikim; dyshoj shumë. Por, 

besoj se është një mesazh që bota ka nevojë t’ua përcjellë Iranianëve për shkak të drejtpeshimit 

që duhet ruajtur me Libanin. 

 

# # # 

 


